
Reykjavík, 9. desember 2019

Efni: Minnisblað um frumvarp til laga um breytingu á breytingu á búvörulögum, nr.
99/1993, með síðari breytingum (endurskoðun samnings um starfsskilyrði 
nautgriparæktar), 433.

Á fundi atvinnuveganefndar sem haldinn var fimmtudaginn 5. desember fjallaði 
Samkeppniseftirlitið, að beiðni nefndarinnar, um frumvarp til laga um breytingu á 
búvörulögum, nr. 99/1993, með síðari breytingum (endurskoðun samnings um starfsskilyrði 
nautgriparæktar), 433. mál. Fram kom á fundinum beiðni um að Samkeppniseftirlitið sendi 
nefndinni minnisblað um sjónarmið sín um frumvarpið og er með bréfi þessu orðið við þeirri 
ósk.

Inngangur
Frumvarpið er lagt fram í tilefni af samkomulagi sem gert var þann 25. október sl. um 
breytingar á samningi um starfsskilyrði nautgriparæktar frá 19. febrúar 2016 (hér eftir 
samkomulagið). Felur frumvarpið það í sér að fallið verði frá niðurfellingu heildargreiðslumarks 
sem átti að taka gildi þann 1. janúar 2021. Kallar fyrrgreint samkomulag í sér breytingu á 
búvörulögum þannig að 2. og 3. mgr. 53. gr. laganna um innlausn greiðslumarks falla brott 
og nýja 54. gr. sem kveður á um að öll aðilaskipti á greiðslumarki mjólkur skulu fara fram á 
markaði.

Samkomulagið gerir það að verkum að greiðslumark heldur sér þar af leiðandi sem kvóti sem 
tryggir forgang að innanlandsmarkaði og sem viðmiðun fyrir beingreiðslur. í  samkomulaginu 
segir að fyrirkomulag um viðskipti með greiðslumark verði útfært nánar í reglugerð en 
jafnframt tekið fram að verð þess skuli fylgja jafnvægi framboðs og eftirspurnar, nýliðar skuli 
njóta 5% forgangs á hverjum markaði, hver aðili geti keypt að hámarki 150.000 lítra árlega 
og ekki eiga meira en 1,2% af árlegu heildargreiðslumarki og að öll viðskipti skulu fara fram 
á markaði.

Sjónarmið Samkeppniseftirlitsins
Samkeppniseftirlitið hefur í álitum til atvinnuveganefndar talað fyrir því að ríkisvaldið dragi úr 
markaðstruflandi stuðningi í landbúnaði en stuðningur í formi greiðslumarks í búvörulögum 
felur í sér framleiðslustýringu og er þ.a.l. markaðstruflandi að þessu leyti. Líta má því á 
framleiðslutengdan stuðning í formi beingreiðsla sem tímabundna ráðstöfun sem leggja þarf 
niður. Þess í stað þarf að breyta stuðningi bænda með það að markmiði að hann ýti ekki undir 
offramleiðslu. Framleiðslustýring í landbúnaði hefur verið við lýði á íslandi frá árinu 1979 og 
eins hefur ESB stýrt framleiðslu mjólkur með kvótakerfi á tímabilinu 1984-2015 en lagði það 
af í apríl 2015 sem og útflutningsbætur.1 Á móti hafa evrópskir mjólkurbændur möguleika á 
að sækja um mismunandi stuðning til yfirvalda og ber þar helst að nefna styrki til ræktunar 

og gripagreiðslur.

Ýmsar tilraunir hafa verið í gangi með viðskipti greiðslumarks hér á landi, fyrst með frjálsu 
framsali greiðslumarks frá árinu 1993, kvótamarkaði með frjálsri verðlagninu frá árslokum 
2010 (þar sem Matvælastofnun var falið að sjá um innlausn og sölu á greiðslumarkaði) og 
kvótamarkaði með föstu verði sem er við lýði í dag. Kerfið er það sama í stórum dráttum og 
sett var á laggirnar fyrir 9 árum, að því undanskildu að verð á greiðslumarki ræðst ekki af 

framboði og eftirspurn.

Gallinn við frjáls viðskipti með greiðslumark, þar sem bændur gátu verslað að vild, var hversu 
dýrt það var fyrir bændur (Erna Bjarnadóttir og Daði Már Kristófersson, 2008). Dæmi var um 
að afurðastöðvar og sveitarfélög niðurgreiddu fjármagnskostnað bænda í eigin 
hagsmunaskyni. Þá eru dæmi um að fyrirtæki í öðrum atvinnugreinum hafi í krafti fjármagns 
keyrt upp verð á greiðslumarkaði. Hafa spunnist umræður um hvort forsvaranlegt sé að vel 
stöndug fyrirtæki, t.d í sjávarútvegi, þiggi beingreiðslur úr ríkissjóði við rekstur kúabús. Hér 
gæti e.t.v. þurft að bregðast sérstaklega við ef verja á og skapa þarf eðlilega samkeppni í 
atvinnugreininni. Eins gætu umtalsverðar fjárfestingar í beingreiðslum og kvóta meðal bænda 
kallað á kröfur um óbreytt fyrirkomulag líkt og dæmin sanna í sjávarútvegi.

Frjáls viðskipti með greiðslumark, sem í eðli sínu eru tímabundin réttindi, þurfa að fylgja ýmis 
skilyrði til að þau verði ekki til að viðhalda sjálfu sér og verði til að auka skuldsetningu bænda. 
Aukin skuldsetning getur dregið úr fjárfestingu í tækni og tafið hagræðingu í greininni. Best 
væri að greiðslumark mjólkurframleiðslu yrði aflagt og þá í síðasta lagi 2026 við lok 
samningsins. Mikilvægt er því að huga vel að reglugerð um framkvæmd markaðar með 
greiðslumark, en telja má að þau skilyrði sem eru í samkomulaginu dugi skammt.

1 Sjá: https://ec.europa.eu/commission/presscorner/detail/en/IP 14 1086. 
https://blog.cabi.org/2014/12/24/abolition-of-milk-quotas-in-the-european-union-within-siRht/ og 
Bændablaðið, 9. apríl 2015; https://www.bbl.is/frettir/fraedsluhornid/miolkurkvotinn-laedur-nidur/9192/

Til að setja framangreint í fjárhagslegt samhengi var innlausnarvirði greiðslumarks mjólkur 
122 kr. á lítra hjá Matvælastofnun á árinu 2018.2 Mikil eftirspurn var eftir greiðslumarki í 
mjólk3 og því má búast við að verðið muni hækka á frjálsum markaði.

Sé miðað við 145.000.000 lítra árlegt greiðslumark og 122 kr. á hvern lítra er virði 
greiðslumarks því um 18 milljarðar kr.

Rannsóknir hafa sýnt fram á að aukin stærðarhagkvæmni er fyrir hendi í íslenskum kúabúskap 
hér á landi og að greiðslumark leiti sífellt á færri hendur.4 Gera má einnig ráð fyrir því að 
kúabú þurfi að stækka enn meira á komandi árum með tilheyrandi fjárfestingum sem því fylgir. 
Aukin skuldsetning kúabúa vegna kaup á greiðslumarki mun ekki létta undir þá aðlögun sem 
fyrirséð er á komandi árum heldur þvert á móti draga úr samkeppnishæfni greinarinnar 
gagnvart innflutningi.

Samkvæmt samkomulaginu gæti hver framleiðandi keypt um 150.000 lítra greiðslumark 
árlega eða allt að 900.000 lítra til ársins 2026. Miðað við 122 krónur fyrir hvern lítra væri 
fjárbindingin þá um 110 milljónir kr. á tímabilinu og ef 100 bændur myndu nýta sér heimild 
um hámarkskaup er um að ræða fjárbindingu upp á 11 milljarða króna til ársins 2026. Kemur 
það sér vel fyrir þá bændur sem eru að bregða búi en bagalegt fyrir þá framleiðendur sem 
eftir verða og greinina sjálfa.

Með hliðsjón af framangreindu mælir Samkeppniseftirlitið almennt gegn markaðstruflandi 
stuðningi í landbúnaði en stuðningur í formi greiðslumarks í búvörulögum felur í sér 
framleiðslustýringu og er þ.a.l. markaðstruflandi að þessu leyti. Þess í stað er mikilvægt að 
finna leiðir til stuðnings við bændur sem vinna gegn því að ýtt sé undir offramleiðslu. Ókostir 
þessarar leiðar eru m.a. þeir að bændur verði of skuldsettir, sem getur haft neikvæð áhrif á 
samkeppni og hægræðingu í greininni.

2 Sjá: http://www.mast.is/frettaflokkar/frett/2018/ll/02/lnnlausn-a-ereidslumarki-miolkur-l.-november-2018/
3 Sjá: https://www.vb.is/frettir/thak-sett-maen-ereidslumarks- 
miolkur/151657/?g=Kristi%C3%Aln%20%C3%9E%C3%B3r%20J%C3%BAI%C3%ADusson
4 Sjá: https://www.stiornarradid.is/media/atvinnuveearadunevti- 
media/media/Acrobat/Miolkurskvrsla mai 2015 lokaskial.pdf

Niðurlag:

Virðingarfyllst,
Samkeppniseftirlitið

Birgir Óli Einarsson

